[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Gobernuak hiesaren kontrako munduko eguna ospatzeko ekitaldietan parte hartu du
2009an 14 hies kasu eta 27 GIB infekzio diagnostikatu zituzten foru erkidegoan
2009ko abenduak 1, asteartea.  Gaur goizean, Familia, Gazteria, Kirol eta Gizarte Gaietako kontseilariak, Maria Isabel Garcia Malok, hiesaren kontrako munduko eguna dela-eta Nafarroako Parlamentuaren atarian egin duten kontzentrazioan parte hartu du, Nafarroako Gobernuaren ordezkari gisa. Kontzentraziora bertaratu dira, baita ere, Nafarroako politika eta gizarteko ordezkariak, gaixotasunaren aurrean bat egiteko. 
Aurtengo kanpainaren helburua da, osasun arloko agintariek esan duten moduan, “munduan GIB duen jendea estigmatizatzeari eta diskriminatzeari uztea. Osasun Publikoko Institutuko zuzendaria, Marisol Aranguren Balerdi, Osasun departamentuaren izenean bertaratu da bilkurara. Izan ere, departamentuko burua, Maria Kutz kontseilaria, Bruselan dago, Osasunari buruzko Biltzar Sektorialean. 
Marisol Arangurenek esan duen moduan, hiesaren kontrako munduko egunean hiru gauza nabarmendu behar dira: prebentzioa, hau da, birusa ez transmititzeko kontuz ibiltzea eta dagoeneko kutsatuta daudenek okerrera ez egitea; kutsatutako jendea ez estigmatizatzea; eta diagnostiko goiztiarra egiten saiatzea, gaixotasunaren pronostikoa hobetzen baita. Prebentzioari dagokionez, Arangurenek azpimarratu du sexu harremanetan preserbatiboa erabiltzea funtsezkoa dela.
Datuei dagokienez, Osasun Publikoko Institutuak txosten bat egin du Nafarroan GIB eta ihesa nola dauden aztertzeko. Zehazki, txostena Zaintza Epidemiologikoko atalak egin du, atal horrek kontrolatzen baitu foru erkidegoko GIB infekzioko datuei buruzko informazio sistema. Aipatu txostenaren arabera, 2004tik 2008ra diagnostikatutako kutsaduren %57 jardunbide heterosexual arriskutsuek eragindakoak ziren, %17 xiringatzeko drogak kontsumitzeko esterilizatu gabeko materiala erabiltzeagatik eragindakoak eta %15 jardunbide homosexual arriskutsuek eragindakoak.  
2009ko azaroa bitarteko datuei dagokienez, hiesaren tratamenduan erreferente den Nafarroako Ospitalean 14 hies kasu berri eta 27 GIB infekzio diagnostikatu dituzte. 
GIBaren kutsaduraren bilakaera
Osasun Publikoko Institutuaren arabera, 90. hamarkadaren hasieratik drogazaleen GIB diagnostikoek behera egin dute asko. Sexu harremanei lotutako kutsadurek, ordea, 90. hamarkadatik bere horretan diraute (nahiz eta gorabeherak egon diren); horrek esan nahi du era horretako kutsatzeak prebenitu beharra daudela. 
Sexuen arabera, Osasun Publikoko Institutuak esan du 2004tik 2008ra GIBarekin 156 pertsona kutsatu zirela eta %29 emakumeak zirela. Gizonak sexu harreman heterosexualetan kutsatu dira gehien (%45); gero, sexu harreman homosexualetan (%22) eta, azkenik, droga xiringatzeko materiala partekatzeagatik (%21). Emakumeei dagokienez, askoz gehiago dira sexu harreman heterosexualetan kutsatutakoak (%84), xiringatzeko droga kontsumitzeagatik kutsatutakoan baino (%21). Azken lau urteetan ez dute erregistratu amak kutsatutako feturik. 
Erretrobirusak kutsatutako jendearen jatorriari dagokionez, beste herrialde batzuetatik etorritakoen diagnostiko kopuruak gora egin zuen 2001. urtera arte eta ordudanik bere horretan jarraitu du. Oro har, 2004tik 2008ra diagnostikatutakoen %44 beste herrialde batzuetakoak ziren; portzentaje hori, ordea, %26ra jaitsi da 2008an.
Hiesaren diagnostikoei eta gaixotasun horrek eragindako heriotzei dagokienez, 1996tik hona portzentajeak behera egin du; eta hori, erretrobirusen kontrako terapia konbinatuari esker. GIB diagnostikatuta bizi den jende kopuruari eutsi egin zaio hiesagatiko heriotza tasak behera egin duelako, nahiz eta gero eta kutsadura kasu gutxiago aurkitzen diren. 

Gaur egun, Nafarroan 1.118 pertsona daude GIB edo ihesa diagnostikatuta; horietatik 685 erretrobirusaren kontrako botikak hartzen ari dira.
Osasun Publikoko Institutuaren prebentzio programak
Nafarroan, Osasun Publikoko Institutuaren esku dagoen HIES programa agente sozial, sanitario eta komunitarioen arteko bitarteko modukoa da. Programan sentsibilizazioa, informazioa, prebentzioa, laguntza, arreta eta gaixotasunak eragindako jendearen gizarteratzea lantzen dituzte. Hori guztia GKEen laguntzarekin.
Zehazki, programan prebentzio jarduerak egiten dituzte (sexu harreman seguruagoak edukitzeko informazioa zabaltzea, xiringak trukatzeko programak hobetzea eta ezartzea, preserbatiboak banatzea, e.a.) eta osasun arloko eta gizarte zerbitzuetako profesionalak trebatzen dituzte. Programan elkarlanean aritzen dira, gainera, Iruñako Espetxea, Farmazialarien Elkargo Ofiziala, Drogazaletasunen Foru Planeko agenteak eta beste erakunde, agente sozial eta GKE batzuk. 

Osasunaren Mundu Erakundearen arabera, GIB ez garatzeko botika berriak egiteaz gain, epidemia kontrolatzeko funtsezkoa da hiesa ez kutsatzeko prebentzioa. Espainian, Osasun Ministerioaren 2008-2012 aldirako Sektore Anitzeko Plana medio, GIB ez kutsatzeko prebentzio lana sustatu dute.

